
Ed. 267. Frumvarp til laga [111. mál]
um Bjargráðasjóð Íslands.

Flm.: Karl Kristjánsson, Sigurður Ó. Ólafsson.

I. KAFLI
Nafn og tilgangur.

1. gr.
Bjargráðasjóður Íslands, sem stofnaður var með lögum nr. 45/1913, er sjálfstæð

stofnun, sameign ríkisins og sveitarfélaga landsins, undir sérstakri stjórn, sem nánar
er kveðið á um í lögum þessum. Heimili og varnarþing Bjargráðasjóðs Íslands er
í Reykjavík.

2. gr.
Tilgangur Bjargráðasjóðs íslands er:
1. Að vera til hjálpar í hallæri eða til að afstýra því, en það telst hallæri,

ef sveitarfélag, eitt eða fleiri í sýslu, eða bæjarfélag verður af náttúruvöldum, svo sem
óvenjulegum harðindum, langvarandi aflaleysi eða öðru því líku, svo illa statt, að
það megni ekki af eigin rammleik að forða mönnum og skepnum frá harðrétti
og felli.

2. Að veita lán eða styrk sveitarfélögum og einstaklingum, er eignatjón bíða
af náttúruvöldum, svo sem snjóflóðum, ágangi sjávar, jarðskjálftum, skriðuhlaup-
um, eldgosum og öðru því líku, enda sé það, sem ónýtist, óvátryggt fyrir þessu
tjóni, svo og til að verjast tjóni af þessum sökum.

3. Að greiða fyrir fjárhagsviðskiptum sveitarfélaga og sýslufélaga með því að
veita þeim hagkvæm rekstrarlán til stutts tíma gegn öruggum tryggingum.



II. KAFLI
Tekjur sjóðsins.

3. gr.
Tekjur bjargráðasjóðs eru:
1. Tillag frá sveitarsjóðum, 5 krónur árlega fyrir hvern mann, sem heimilis-

fastur er í sveitarfélaginu.
2. Styrkur frá ríkissjóði, er nemur 5 krónum árlega fyrir hvern mann í landinu.
3. Vaxtatekjur af innstæðum og verðbréfum svo og tekjur af lánastarfsemi

sjóðsins.
4. Aðrar tekjur, sem sjóðnum kunna að verða lagðar.
Tillög ríkissjóðs og sveitarsjóða samkv. 1. og 2. tölulið skal reikna eftir mann-

tali Hagstofu Íslands, eins og það var næsta ár fyrir gjalddaga.
Hver sveitarstjórn skal lúka bjargráðasjóðsgjaldi á manntalsþingum. Í kaup-

stöðum skulu bæjarfógetar, i Reykjavík tollstjóri, en í sveitum sýslumenn inn-
heimta gjaldið og koma því til bjargráðasjóðs eigi síðar en 1. okt. ár hvert.

Framlag ríkissjóðs greiðist í þremur jöfnum greiðslum 1. marz, 1. júlí og 1.
nóvember ár hvert.

III. KAFLI
Stjórn og framkvæmdastjóri.

4. gr.
Stjórn Bjargráðasjóðs íslands er skipuð framkvæmdastjóra og fimm manna

stjórn. Í stjórninni eiga sæti: Ráðuneytisstjórinn í félagsmálaráðuneytinu, sem er
formaður stjórnarinnar, formaður Búnaðarfélags Íslands, fiskimálastjóri og tveir
menn kosnir af fulltrúaráði Sambands íslenzkra sveitarfélaga til fjögurra ára í senn.

Ráðherra sá, sem fer með félagsmál, hefur á hendi umsjón bjargráðasjóðs.
Stjórnin heldur að jafnaði fund einu sinni í mánuði, en skylt er að boða til

aukafundar, ef tveir stjórnarmenn eða framkvæmdastjóri æskja þess.
Stjórn bjargráðasjóðs hefur umsjón með starfsemi sjóðsins og tekur, að fengn-

um tillögum framkvæmdastjóra, ákvörðun um lánveitingar og lántökur svo og um
kaup og sölu verðbréfa og víxla, ákveður útlánsvexti og önnur lánskjör.

Stjórn sjóðsins getur þó falið framkvæmdastjóra að taka slíkar ákvarðanir í
samræmi við heildarreglur, sem hún setur þar um.

Framkvæmdastjóri skal árlega semja skýrslu um starfsemi sjóðsins, og skal hún
send ríkisstjórninni ásamt reikningum sjóðsins, en þá skal birta árlega í B-deild
Stjórnartíðindanna.

Stjórn bjargráðasjóðs skal vera ríkisstjórninni til ráðuneytis um ráðstafanir,
sem miða að því að afstýra hallæri.

5. gr.
Bjargráðasjóðsstjórn ræður framkvæmdastjóra sjóðsins, ákveður laun hans og

setur honum erindisbréf, en hann annast daglegan rekstur og reikningshald sjóðs-
ins undir eftirliti sj óðs stjórnarinnar. Reikningar Bjargráðasjóðs Íslands skulu end-
urskoðaðir af tveimur mönnum, og skipar félagsmálaráðherra annan þeirra, en hinn
skal kosinn af stjórn Sambands íslenzkra sveitarfélaga. Starfstímabil endurskoð-
anda er fjögur ár.

IV. KAFLI
Deildaskipting.

6. gr.
Bjargráðasjóður starfar í tveim deildum með aðgreindum fjárhag, er nefnast:

séreignarsjóður og sameignarsjóður.

1. 1 séreignarsjóðinn renna þrír fimmtu hlutar þess framlags, sem sveitarfélög
innan sýslu hverrar og bæjarsjóðir kaupstaðanna greiða árlega til bjargráðasjóðs,
samkvæmt ákvæðum 3. gr. laga þessara.

Sérstakur reikningur skal haldinn fyrir séreign hverrar sýslu og kaupstaðar,
og ber hann nafn sýslunnar eða kaupstaðarins. Vextir af innstæðum í séreignar-
sjóði leggist ávallt við höfuðstólinn. Reikningshald séreignarsjóðsins skal vera með
þeim hætti, að ávallt megi sjá, hver upphæð greiðist árlega frá hverju einstöku
hreppsfélagi í hverri sýslu. Þegar sýslu er skipt eða kauptún fær kaupstaðarrétt-
indi, skal skipta séreign hins forna umdæmis eftir sömu reglu og öðrum eignum
umdæmisins var skipt eftir og hinu nýja umdæmi gerður sérstakur reikningur
við sjóðinn.

2. Í sameignarsjóð rennur framlag ríkissjóðs, sem í 3. gr. getur, óskipt og auk
þess tveir fimmtu hlutar af framlagi sveitarfélaganna. Í hann renna og vextir af
verðbréfum, sem sjóðurinn eignast, hagnaður af lánastarfsemi sjóðsins og aðrar
tekjur, sem honum verða lagðar til eða áskotnast, Úr sameignarsjóði greiðist allur
kostnaður við stjórn sjóðsins og starfsemi svo og töp, sem sjóðurinn verður fyrir.

Handbært fé bjargráðasjóðs skal geymt og ávaxtað i banka með ríkisábyrgð.

V. KAFLI
Lánveitingar.

7. gr.
Fé bjargráðasjóðs má verja til lánveitinga og styrkja samkvæmt 2. gr laga

þessara. Heimilt er:
1. Að veita styrk úr sjóðnum til einstaklinga og sveitarfélaga, sem verða fyrir

tjóni af náttúruvöldum, ef tjónið fæst eigi bætt að neinu leyti á annan veg.
2. Að veita hreppsfélögum lán gegn fasteignaveði. sýsluábyrgð eða ríkisábyrgð.
3. Að veita sýslufélögum og bæjarfélögum lán gegn tryggingu í tekjum þeirra

og eignum gegn ríkisábyrgð eða gegn Iasteignaveði.
4. Að veita einstaklingum, sem fyrir tjóni hafa orðið af náttúruvöldum, lán

gegn ábyrgð sveitarfélags síns eða gegn veði í fasteign.
5. Að kaupa víxla og verðbréf og veita stutt lán gegn veði í fasteign eða annarri

öruggri tryggingu svo og gegn ábyrgð bæjar-, hrepps- og sýslufélaga, enda liggi
fyrir lögmælt samþykki æðra stjórnarvalds.

8. gr.
Heimilt er sveitarstjórnum að koma til geymslu og ávöxtunar í Bjargráðasjóði

íslands sjóðum, sem eru í eigu eða umsjá sveitarfélaga, og skulu reikningar slíkra
sjóða árlega fylgja reikningum bjargráðasjóðs og endurskoðast á sama hátt og
reikningar hans.

9. gr.
Lán þau, sem Bjargráðasjóður íslands veitir til að bæta tjón af náttúruvöldum,

skulu jafnan vera vaxtalaus. Lánstími má ekki lengri vera en tíu ár, nema sérstakt
leyfi félagsmálaráðherra komi til, og þá því aðeins, að um stórfellt tjón sé að
gera, sem ekki verður bætt nema á löngum tíma.

10. gr.
Nú verður hallæri í sýslu eða kaupstað, og getur þá sýslunefnd eða bæjar-

stjórn gert samþykkt um að segja upp séreign sinni í bjargráðasjóði, og skal hún
þá jafnframt ákveða, á hvern hátt fénu skuli varið, og senda sjóðsstjórninni skýrslu
þar um. Stjórn bjargráðasjóðs skal, að fenginni þessari skýrslu, gera tillögu til
félagsmálaráðherra um, hvort fallizt skuli á sjónarmið sýslunefndar eða bæjar-
stjórnar, hvort veitt skuli bráðabirgðalán úr sameignarsjóði gegn handveði i inn-

stæðu sýslu- eða bæjarfélagsins í séreignarsjóði eða á hvern annan veg snúizt skuli
við ályktun sýslunefndar eða bæjarstjórnar, verði séreignin ekki afhent.

11. gr.
Sá, sem hyggst fá lán eða styrk frá bjargráðasjóði, skal senda þar um skriflega

beiðni, stílaða til sjóðsstjórnarinnar. Beiðninni skulu fylgja svo glöggar skýrslur sem
kostur er á um tjón það, sem bæta skal, og jafnan skal fylgja beiðninni vottorð
oddvita, hreppstjóra eða sóknarprests um þörf umsækjanda, ef einstaklingur á i
hlut, en samþykkt sveitarstjórnar eða sýslunefndar ásamt greinargerð, ef sveitar-
félag eða sýslu félag leitar láns eða styrks. Stjórn bjargráðasjóðs getur krafizt fyllri
gagna en fram eru lögð, ef ástæða þykir til, og synjað beiðni af þeirri ástæðu einni,
að ekki eru lögð fram þau skilríki, sem krafizt er.

VI. KAFLI
Lántökur.

12. gr.
Til þess að framkvæma 3. tölulið 2. gr. skal Bjargráðasjóði Íslands heimilt að

gefa út handhafavaxtabréf, allt að 10 milljónum króna, sem tryggð skulu með eign-
um sjóðsins og ábyrgð ríkissjóðs. Fjármálaráðherra setur nánari reglur um stærð
bréfanna, útlit, útdrátt og aðra meðferð þeirra.

Ríkisstjórninni er heimilt að taka lán til kaupa á þessum bréfum sjóðsins eða
kaupa þau fyrir handbært fé ríkissjóðs, enda skal svo til haga um vexti bréfanna,
verð þeirra og tímalengd, að ríkissjóður verði skaðiaus af. Bréfin er einnig heimilt
að selja á frjálsum verðbréfamarkaði svo og fyrirtækjum, sjóðum og stofnunum,
sem kaupa slík vaxtabréf.

VII. KAFLI
Ýmis ákvæði.

13. gr.
Bjargráðasjóður Íslands er undanþeginn greiðslu opinberra gjalda til ríkis og

sveitarsjóða á sama hátt og sparisjóðir.

14. gr.
Með reglugerð, sem félagsmálaráðherra setur, skal setja nánari ákvæði um

stjórn og starfrækslu bjargráðasjóðs, ef nauðsynleg þykja, þótt ekki sé gert sér-
staklega ráð fyrir þeim í þessum lögum, enda brjóti þau ekki í bága við nein ákvæði
í lögunum.

15. gr.
Með lögum þessum eru úr gildi numin lög nr. 19 2. marz 1950, um Bjargráða-

sjóð Íslands.
16. gr.

Lög þessi öðlast gildi 1. janúar 1960.

Greinargerð.

Frumvarp þetta er samið af stjórn Sambands íslenzkra sveitarfélaga og flutt
vegna tilmæla hennar.

1 marz 1958 samþykkti fulltrúaráðsfundur sambandsins frumvarpið fyrir sitt
leyti.

Greinargerð sú og athugasemdir, sem hér fara á eftir, eru gerðar á skrifstofu
sambandsins.

Auk þeirra fylgiskjala, er í greinargerðinni getur, þykir rétt að láta prenta sem
fylgiskjal með frumvarpinu núgildandi lög Bjargráðasjóðs Íslands. Auðveldar það
samanburð á lögunum og frumvarpinu og léttir athugun á breytingum þeim, er
frumvarpið felur í sér.

Áðurnefnd greinargerð og athugasemdir, sem frumvarpinu fylgdu til flutnings-
manna, eru á þessa leið:

Á undanförnum árum hafa landsþing Stéttarsambands bænda og Samband Ís-
lenzkra sveitarfélaga gert tillögur um breytingar á starfssviði og starfsháttum
Bjargráðasjóðs íslands, og eru tillögur þessar prentaðar sem fylgiskjöl með frum-
varpi þessu.

Með frumvarpi þessu er lagt til, að komið verði nokkuð til móts við óskir
samtaka þessara, en það er ókleift, nema fjárframlög til sjóðsins verði aukin. Er
lagt til, að tillög ríkissjóðs og sveitarsjóða til bjargráðasjóðs verði aukin úr 2 krón-
um á íbúa i 5 krónur á íbúa, og svarar sú breyting nokkurn veginn til þeirrar
rýrnunar peninga, sem orðið hefur síðan 1950, er tillögin voru hækkuð úr 25 aur um
á íbúa i 2 krónur. Vegna þess að tekjur sjóðsins hafa ekki vaxið sem svarar verð-
falli peninganna, hefur ekki verið unnt að hækka útlán úr sjóðnum eða auka þau,
nema ríkissjóður legði fram fé til viðbótar fé bjargráðasjóðs. Þetta gerðist bæði
1949/1950, er hallæri gekk yfir Norðausturland, og aftur 1956, er óþurrkarnir gengu
yfir Suður- og Vesturland. Úr bjargráðasjóði var í bæði skiptin veitt það fé, sem
þar var fyrir hendi, en ríkissjóður veitti viðbótarlán.

Stéttarsamband bænda samþykkti á aðalfundi sínum 1955 að skora á stjórn
sína "að vinna að því, að bjargráðasjóður verði efldur, svo að hann verði fær um
að sinna hlutverki sínu í þágu landbúnaðarins". Er með þessu átt við það, að
sjóðnum verði séð fyrir viðbótarfé ti] að lána bændum, þegar óþurrkar eða hallæri
í annarri mynd gengur yfir sveitir landsins.

Sú viðleitni var af hálfu Alþingis sýnd í þessu efni á yfirstandandi ári, að
Alþingi samþykkti heimild ríkisstjórn til handa um að afhenda Bjargráðasjóði Ís-
lands til eignar skuldabréf að upphæð samtals 13,5 millj. kr. vegna óþurrkalána á
Suður- og Suðvesturlandi árið 1955 og vegna harðirida og óþurrka á Austur- og
Norðurlandi 1949-1950. Með bréfi, dags. 26. apríl 1957, afhenti fjármálaráðuneytið
stjórn Bjargráðasjóðs Íslands ofannefnd skuldabréf með þeim skilyrðum, "að sjóðs-
stjórnin veiti lántakendum, er þess óska, ívilnanir um greiðslu vaxta og afborgana
af lánum sínum, svo sem með því að lækka eða fella niður vexti, lengja lánstím-
ann eða gefa lánin eftir að einhverju eða öllu leyti, ef sjóðsstjórnin telur þess
þörf, að fengnu áliti hlutaðeigandi sveitarstjórnar".

Þá mælti ráðuneytið einnig svo fyrir, að það, sem endurgreiðist af lánsfé þessu,
skuli "renna til sameignarsjóðs Bjargráðasjóðs íslands sem sérstakt framlag ríkis-
sjóðs til styrktar bjargráðasjóði, til þess að hann verði færari um að rækja það
hlutverk sitt að vera til hjálpar, ef hallæri eða önnur óáran af náttúruvöldum verður
i sveitum landsins". Hvort sem mikið eða lítið innheimtist af fé þessu, er þessi
tilraun Alþingis og ríkisstjórnar til að efla sjóðinn bæði virðingarverð og
þakkarverð.

Á landsþingum og fulltrúaráðsfundum Sambands ísl. sveitarfélaga hafa hvað
eftir annað verið gerðar samþykktir um að breyta starfsháttum Bjargráðasjóðs Ís-
lands með það fyrir augum að gera hann að fyrsta vísi að lánastofnun fyrir
sveitarfélög landsins. En til þess að svo megi verða þarf að breyta verulega þeim
lagaákvæðum, sem nú gilda um sjóðinn, tilgang hans og rekstur og sjá honum
fy~ir auknu fjármagni. t rumvarpinu er gert ráð fyrir, að horfið verði að því ráði,
og því er lagt til, að framlög til sjóðsins verði aukin nokkuð, bæði frá sveitar-
sjóðum og ríkissjóði, lántökuheimild veitt og fleiri leiðir opnaðar til fjáröflunar.

Verður nánar að þessu vikið, þegar rætt verður um hinar einstöku greinar
frumvarpsins.

Bjargráðasjóður Islands er nú 44 ára gamall. Hann var stofnaður með lögum

nr. 45/1913, og var verksvið hans þá hugsað miklu víðtækara en það er nú, og er
ástæðan til þess sú, að opinber trygginga starfsemi hefur tekið við þeim verkefnum,
sem honum voru þá hugsuð. Um langt skeið var lítið um sjóð þennan hugsað, og
tekjur hans felldar niður um tíu ára bil, árin 1932-1941, með hinum svonefndu
"bandormslögum", sem sett voru á Alþingi 1932. Árið 1946, þegar félagsmálaráðu-
neytið var stofnað, tók það við málefnum Bjargráðasjóðs íslands. Kom þá til orða
að leggja sjóðinn niður og skipta eignum hans milli sveitarfélaganna. Eignir sjóðs-
ins voru þá tæpar 2 millj. kr. Hitt varð þó ofan á, að láta hann haldast áfram og
auka tekjur hans með því að hækka framlögin til sjóðsins, sem verið höfðu 25
aurar á íbúa frá hvorum aðila: sveitarfélögum og ríkissjóði, allt frá stofnun hans,
í 2 krónur á íbúa frá hvorum aðila. Hefur það haldizt óbreytt síðan. Samkvæmt
heimild í lögum sjóðsins ákvað þáverandi félagsmálaráðherra, Steingrímur Stein-
þórsson, að skilja sjóðinn frá félagsmálaráðuneytinu og gera hann að sjálfstæðri
stofnun, og kom sú ákvörðun til framkvæmda 1. febr. 1953. Var sjóðnum þá settur
sérstakur forstjóri, sem síðan hefur annazt rekstur hans ásamt stjórn sjóðsins, en
hana skipa, samkvæmt lögum sjóðsins, skr ifstofustjór inn í félagsmálaráðuneytinu,
sem er formaður stjórnarinnar, fiskimálastjóri og formaður Búnaðarfélags íslands.

Verður nú vikið að helztu breytingum, sem í frumvarpinu felast.

Um 1. gr.
Grein þessi er staðfesting á þeirri breytingu, að bjargráðasjóður hefur verið

gerður að sjálfstæðri stofnun, sameign ríkisins og sveitarfélaga landsins.

Um 2. gr.
1. mgr. er næstum óbreytt, sbr. 1. gr. laga um Bjargráðasjóð íslands, nr. 19/1950.

2. mgr. er að mestu óbreytt, sbr. 11. gr. laganna um bjargráðasjóð. Heimildin um
lánveitingu til einstaklinga var fyrir hendi samkv. 9. gr. reglugerðar fyrir Bjarg-
ráðasjóð Íslands. Heimildin um lánveitingu til að verjast tjóni af náttúruvöldum
el nýmæli.

3. mgr. er nýmæli.
Um 3. gr.

Hér er um nokkrar breytingar að ræða:
1. Tillag sveitarsjóðs hækkar út tveim krónum á hvern heimilisfastan íbúa

sveitarfélagsins í fimm krónur.
2. Styrkur ríkissjóðs hækkar úr tveim krónum í fimm á hvern mann í landinu.
3. Tillögin til ríkissjóðs og sveitarsjóða skal reikna samkvæmt manntali Hag-

stofu íslands.

Um 4. gr.
Sú breyting er hér gerð, að stjórn sjóðsins skipa auk framkvæmdastjóra 5 menn

í stað 3 áður. Þrír þessara manna eru frá sömu aðilum og áður, en þeir tveir,
sem við er bætt, skulu kosnir af Sambandi ísl. sveitarfélaga.

Aðrar breytingar eru flestar staðfesting á reglum þeim, sem sjóðurinn hefur
starfað eftir undanfarið.

Um 5. gr.
Sú breyting er hér gerð frá eldri lögum, að stjórn sjóðsins ræður framkvæmda-

stjóra sjóðsins og ákveður laun hans, en þetta heyrði, samkv. reglugerð fyrir sjóð-
inn, undir félagsmálaráðherra. Stjórn sjóðsins setur framkvæmdastjóra erindisbréf.

Um 6. gr.
Deildaskipting er sú sama og áður, þ. e. séreignarsjóður og sameignarsjóður, en

sú breyting er gerð á skiptingu tekna sjóðsins, að % hlutar framlags sveitar- og

bæjarsjóða renna til séreignarsjóðs í stað helmings áður. Í sameignarsjóð renna
hins vegar % hlutar framlagsins. Úr sameignarsjóði greiðast töp þau, er sjóðurinn
verður fyrir.

Um 7. gr.
Heimild sjóðsins skv. 1.-4. tölulið er byggð á þeim reglum, sem gilt hafa

undanfarið um lánveitingar samkv. reglugerð fyrir sjóðinn. 5. tölul. er heimild,
sem sett er vegna ákvæða 2.-4. töluliðs greinarinnar.

Um 8. gr.
Ákvæði þessarar greinar eru nýmæli.

Um 9. gr.
Ákvæði þessarar greinar eru í samræmi við þær reglur, sem gilt hafa undan-

farið, sbr. reglugerð fyrir Bjargráðasjóð íslands, 10. gr.

Um 10. gr.
Heimild sýslu eða kaupstaðar til þess að segja upp séreign sinni í bjargráða-

sjóði og ráðstafa henni í þarfir sveitarfélagsins er að mestu leyti óbreytt frá eldri
ákvæðum, þ. e., að samþykki félagsmálaráðherra, að fengnum tillögum stjórnar
bjargráðasjóðs, þarf til ráðstöfunar fjárins.

Um 11. gr.
Ákvæði ll. gr. eru samkv. reglum þeim, er sjóðurinn hefur starfað eftir, sbr.

11. gr. reglugerðar fyrir Bjargráðasjóð íslands.

Um 12. gr.
Ákvæði 12. gr. eru nýmæli og til þess ætluð að afla sjóðnum fjár til þess að

geta framkvæmt 3. tölulið 2. gr., um rekstrarlán til sýslu- og sveitarfélaga.

Fylgiskjal I.

Samþykkt 5. landsþings Sambands íslenzkra sveitarfélaga varðandi
Bjargráðasjóð Íslands.

Landsþing Sambands íslenzkra sveitarfélaga lýsir fullum stuðningi við tillögur
þær, sem samþykktar hafa verið á fulltrúaráðs- og bæjarstjórafundum 1951,
Hl52 og 1954, um nauðsyn þess, að sveitarfélögum landsins verði tryggður aðgangur
að hæfilegu lánsfé, sérstaklega rekstrarfé, fyrir sveitarsjóðina.

Landsþingið samþykkir að fela stjórn og fulltrúaráði að vinna áfram ötullega
að lausn þessa máls og telur það viðunandi lausn til bráðabirgða að breyta lögum
og starfsháttum Bjargráðasjóðs íslands, sem er eign sveitarfélaganna, á þann veg,
að hann geti að minnsta kosti að einhverju leyti sinnt þessu hlutverki fyrst um
sinn jafnhliða því verkefni, sem hann nú hefur.

Landsþingið telur, að verði lögum bjargráðasjóðs breytt á þann veg, að honum
verði gert að veita sveitarfélögum rekstrarlán, komi jafnframt til athugunar, hvort
ekki sé rétt að hækka tillög til sjóðsins bæði frá ríkissjóði og sveitarsjóðum.

Þingið felur stjórn sambandsins og fulltrúaráði að undirbúa mál þetta sem
bezt og vinna að framgangi þess við ríkisstjórn og Alþingi.

Tillaga nefndarínnar samþykkt án mótatkvæða.

7



Fylgiskjal II.

Útdráttur úr fundargerð aðalfundar Stéttarsambands bænda 6. sept. 1955:

"Fundurinn skorar á stjórn stéttarsambandsins að vinna að því, að bjargráða-
sjóður verði efldur, svo að hann verði fær um að sinna hlutverki sínu í þágu land-
búnaðarins."

Samþykkt samhljóða.

Fylgiskjal III.

Útdráttur úr fundargerð aðalfundar Stéttarsambands bænda 12. sept. 1957.

"Út af framkominni tillögu frá kjörrnannaf'undi Strandamanna ítrekar aðal-
fundur stéttarsambandsins fyrri samþykktir sínar um nauðsyn þess, að bjargráða-
sjóður verði efldur, jafnframt þVÍ sem hann þakkar eflingu sjóðsins á síðasta
Alþingi."

Samþykkt með samhljóða atkvæðum.

Fylgiskjal IV.
Lög um Bjargráðasjóð Íslands.

(Nr. 19 2. marz 1950).
1. gr. - Bjargráðasjóður Íslands, sem stofnaður var með lögum nr. 45 1913,

skal vera allsherjarsjóður fyrir alla landsmenn til hjálpar í hallæri eða til að
afstýra því. En það er hallæri, ef sveitarfélög, eitt eða fleiri í sýslu, eða bæjarfélög
verða af náttúruvöldum svo illa stödd, að þau megna ekki af eigín rammleik að
forða mönnum og skepnum við harðrétti eða felli.

2. gr. - Hvert sveitarfélag á landi hér skal á ári hverju greiða iðgjald í bjarg-
ráðasjóð, 2 krónur fyrir hvern mann, sem þar er heimilisfastur, þegar manntal er
tekið. Bjargráðasjóðsgjald greiðist úr sveitarsjóði.

3. gr. - Bjargráðasjóðinn skal styrkja á hverju ári með tillagi úr ríkissjóði,
er nemi 2 krónum fyrir hvern mann.

4. gr. - Stjórn sjóðsins, sem heitir bjargráðastjórn. skipa skrifstofustjór inn
í félagsmálaráðuneytinu, sem er formaður stjórnarinnar, formaður Búnaðarfélags
Íslands og forseti Fiskifélags Islands. Fé bjargráðasjóðsins skal geymt og ávaxtað
í banka með ríkisábyrgð, og skal það vera tiltækt hvenær sem þörf gerist.

5. gr. - Bjargráðastjórn skal gæta vel að öllu, er bendir til þess, að yfirvof-
andi hallærishætta sé fram undan, og skal hún vera ríkisstjórninni til ráðuneytis
um ráðstafanir, sem miða að því að afstýra hallæri.

6. gr. - Bjargráðastjórn hefur á hendi reikningshald sjóðsins, og skulu reikn-
ingarnir endurskoðaðir af endurskoðunardeild stjórnarráðsins og endurskoðendum
ríkisreikninga nna án sérstaks endurgjalds.

7. gr. - Hver bæjarstjórn og hreppsnefnd skal lúka bjargráðasjóðsgjaldi á
manntalsþingum. Í kaupstöðum skulu bæjarfógetar, en í sveitum sýslumenn (í
Reykjavík tollstjóri) innheimta gjaldið og koma því til gjaldkera bjargráðastjórn-
arinnar eigi síðar en 1. október ár hvert.

8. gr. - Fyrir 1. marz ár hvert er prestum og öðrum þeim, er manntal hafa
á hendi, skylt að láta innheimtumönnum bjargráðasjóðsgjalda í té skýrslu um íbúa-
fjölda hvers sveitarfélags, miðað við áramót, til afnota við útreikning og innheimtu
gjaldanna.

9. gr. - Allt það fé, sem rennur úr ríkissjóði í bjargráðasjóðinn samkv. 3. gr.,
að vöxtum meðtöldum, svo og helmingur þess fjár, sem sjóðurinn fær samkvæmt
2. gr. laga þessara, skal vera sameign allra landsmanna. Hins vegar skal helmingur
þess fjár, sem í sjóðinn rennur samkvæmt 2. gr., vera séreign þeirrar sýslu eða
kaupstaðar, er gjaldið greiddi, og leggjast vextir af því fé við séreignina. Allur
kostnaður af starfrækslu sjóðsins greiðist úr sameignarsjóðnum.

10. gr. - Ríkisstjórnin getur veitt sýslunefndum og bæjarstjórnum heimild til
þess að hækka bjargráðasjóðsgjaldið um tiltekið árabil, þó ekki meira en um
helming hins upprunalega gjalds. Sú hækkun rennur óskipt í séreignarsjóð við-
komandi sýsJu- eða bæjarfélags. - Nú notar einhver sýsla eða bæjarfélag heimild
þessarar greinar og hækkar framlag sitt til bjargráðasjóðs með leyfi ríkisstjórn-
arinnar, og er þá ríkissjóði skylt að leggja fram, auk þess, sem fyrir er mælt i
3. gr., fé, er nemur hálfu viðbótargjaldinu, og rennur það í séreignarsjóð viðkom-
andi sveitarfélags.

11. gr. - Nú verður hallæri í sveitarfélagi af óvenjulegum harðindum eða
langvarandi aflaleysi, eða tjón verður þar af náttúruvöldum á mannvirkjum eða
búfé, enda hafi það, sem skemmdist eða ónýttist. verið óvátryggt fyrir tjóni þessu,
og getur þá stjórn bjargráðasjóðs veitt styrk eða lán úr bjargráðasjóði samkvæmt
lögum þessum til að draga úr áhrifum hallærisins eða bæta tjónið að einhverju leyti.

12. gr. - Ef hallæri ber að höndum, á hvert sýslu- og bæjarfélag tilkall til
séreignar sinnar í sjóðnum til útbýtingar samkvæmt reglum, sem sýslunefnd eða
bæjarstjórn hafa samþykkt þar um, enda samþykki ráðherra slíka ráðstöfun, að
fengnu áliti bjargráðastjórnar. Skýrslu um úthlutun þessa skal viðkomandi sýslunefnd
eða bæjarstjórn senda stjórn bjargráðasjóðs þegar að úthlutun lokinni. - Ef
haustbirgðir reynast svo litlar í einhverju héraði, að hætt er við bjargarskorti fyrir
menn eða skepnur, ef illa vetrar, þá má sýslunefnd eða bæjarstjórn með samþykki
bjargráðastjórnar nota séreign sína í sjóðnum til að kaupa eða tryggja varaforða,
en það fé. sem þannig er notað. skal greiða aftur að fullu, en vaxtalaust. í bjarg-
ráðasjóðinn á ársfresti, nema því verði ráðstafað samkvæmt 1. málsgr. þessarar
greinar. - Nú hrekkur ekki séreign sýslu eða kaupstaðar til forðatryggingar, og
má þá bjargráðastjórn veita héraðinu vaxtalaust bráðabirgðalán af sameignarfé
sjóðsins, gegn veði í bjargráðasjóðsgjaldi héraðsins eða þeim tryggingum öðrum, sem
stjórnin metur gildar.

13. gr. - Nú hrökkva ekki til þess að afstýra hallæri þær ráðstafanir, sem
11. og 12. gr. gera ráð fyrir, og er þá bjargráðastjórn heimilt að veita aðstoð úr
sameignarsjóði með þeim hætti, er hér segir: 1. beinum styrk úr bjargráðasjóði,
2. lánveitingum til sýslu- eða sveitarfélaga, 3. lánveitingum til einstaklinga, sem
fyrir tjóni hafa orðið, gegn veði í fasteign eða ábyrgð sýslu- eða sveitarfélags. -
Hverjum þeim, sem láns beiðist eða styrks úr bjargráðasjóði, ber að senda sjóðs-
stjórninni svo glöggar skýrslur sem kostur er á um tjón það, sem bæta skal. Nú þykir
bjargráðastjórn á skorta um, að gögn þau séu fullnægjandi, sem borizt hafa, og getur
hún þá krafizt fyllri gagna frá þeim aðilum, er henni þykir henta. Nú berast ekki
þau skilríki, sem bjargráðastjórn hefur beiðzt, og er þá sjóðsstjórninni heimilt að
synja beiðninni af þeim ástæðum einum.

14. gr. - Nú gengur mikil óáran um land allt eða í stórum landshlutum, svo
að fé bjargráðasjóðs hrekkur ekki til nauðsynlegrar hjálpar og sjóðurinn kemst i
fjárþröng, og er þá ríkisstjórninni heimilt að ábyrgjast nauðsynlegt lán fyrir bjarg-
ráðasjóðinn, eða veita honum lán úr ríkissjóði, ef fé er þar fyrir hendi, en slík
bráðabirgðalán ber bjargráðasjóði að endurgreiða af tekjum sínum, enda séu eignir
sjóðsins og tekjur að veði fyrir bráðabirgðalánum þessum.

15. gr. - Ráðherra setur, að fengnum tillögum bjargráðastjórnar, reglugerð um
rekstur sjóðsins og starfrækslu.

